
1. 
D‘ Flöckli tanzed, jupelihee!
D Bäum und d Wise, als voll Schnee!
Jupeli, jupeli, jupelihee!
D Bäum und d Wise, als voll Schnee.

D‘ Flöckli tanzed, jupelihuu!
Schlittle wämer, ich und du!
Jupeli, jupeli, jupelihuu!
Schlittle wämer, ich und du!

D‘ Flöckli tanzed, jupelihei!
Wämmer früüred gömmer hei!
Jupeli, jupeli, jupelihei!
Wämmer früüred gömmer hei!

2. 
Pille, palle, polle,
im Himmel wohnt d’Frau Holle.
Die schüttled ihri Decki us,
da falled vili Flocke drus.
Da chömed ganz vil Flöckli
Und falled uf dis Chöpfli.

3.
D’Frau Holle schüttled d’Chüssi:
Schüttle, schüttle, schüttle!
D’Frau Holle schüttled d’Chüssi,
dänn fallt bi-n-eus de Schnee.

Hui, wie d’Fädere flüged!
Hui, wie d’Flöckli tanzed!
D’Frau Holle schüttled d’Chüssi,
dann fallt bi-n-eus de Schnee.

4.
Dä seit: Hüt isch aber schaurig chalt!
Dä seit, so isch es bi-n-eus im Winter halt.
Dä seit: Lueg, s’git Yszapfe a de Ohre!
Dä seit: Potz blitz, ‘s isch würkli alles gfrore!
Und de Chlinschti seit: was isch denn da, 
so legged doch eifach e Chappe a! 
 

5. 
 
No, no, no, no, tiri, tiri, tee,
‘s het vil Schnee, juhe, juhe!
No, no, no, no, tiri, tiri, te,
‘s het vil Schnee!

Jetzt legg ich mini Händsche 
und d’Winterstiefel (e warmi Chappe u.s.w.) aa,
denn gang ich grad verusse
und fang mit em Schneemaa 
(Schuufle, Schlittle u.s.w.) aa! 

6. 
Schneeflöckli, Wyssröckli
Du härzige Stärn
Du bringsch üs dr Winter
Mir hei di so gärn.

Schneeflöckli, Wyssröckli
Flüüg wyt übers Land
Chumm sitz uf mys Fenschter
Chumm sitz mir uf d‘Hand.

7. 
Winter isch und tuusig Flöckli
Tanzed mit em Wirbelwind.
Tuusig silberwissi Flöckli tanzed mit em Wind.

Hoiho, tralalalala, tanzed mit em Wirbelwind.
Hoiho, tralalalala, tanzed mit em Wind.

8. 
Si sa see, mis Büsi lauft im Schnee.
Und wo-n-es düselet här und hi,
machts vili rundi Löchli dri.
Si sa see, mis Büsi lauft im Schnee.

Si sa soo, do isch es Hündli cho.
Das rännt mim arme Büsi na
Und chnurret luut und bällets a.
Si sa soo, gschwind Büsi, spring dervo!

9. 
Brr, brr, brr, brr, brr, wie isch es hütt so chalt! Brrr!
Zwei Meter höch liit Schnee im Wald: Brrr!
Us allne Löcher pfifft de Wind: Huii!
Die Arme, wo jetzt dusse sind: Uiii!

10. 
Es schneyelet, es beyelet
Es gaht en chüele Wind,
Und d’Buebe leged d Händsche-n-aa
Und d’Meitli laufed gschwind.

11. 
Chliini Liechtli, chliini Liechtli
Wämer sii, wämer sii,
da wird’s hell uf Ärde, da wird’s hell uf Ärde
glii, glii, glii
glii, glii, glii.

